
Sare sozialak eta microblogginga pil-pilean daude gaur egungo Interneten; norberaren gizarte birtualaren isla dira, eta harreman pertsonalak eta profesionalak sortzeko balio dute.

Sare sozialak eta microblogginga

Jabi Asurmendi Sainz - Bitarlan Informatika Zerbitzuak

Web 2.0 delakoarekin, besteak beste, blogak oso komunikabide baliagarri eta garrantzitsu bihurtu ziren. Hortik aurrera, pixkanaka-pixkanaka, Internet erabiltzailea esparrua irabazten joan da amaraunean; nahiz eta lehen irakurle hutsa izan, idazle eta eduki sortzaile aktiboa dela esan daiteke. 

Nolabait, Internet gizartearen isla da, gizarte birtuala edo gizartearen eremu guztien artean beste bat besterik ez. Horrela, gizarteko kide bakoitzak bere isla du Interneten, eta, askotan, bilatzaile batean, pertsona anonimo baten izena bilatuta, haren inguruko hainbat informazio aurki daiteke eta amaraunean berak idatzitako gauzak irakur daitezke. Nolabait, batzuentzat, hori guztia intimitate eta pribatutasun eza izan daiteke, eta kezka sor daiteke. Izan ere, arrazoia daukate horrela uste dutenek. Horregatik, kontuz ibili behar da Interneten idazten denarekin eta jartzen diren datuekin. Beti pentsatu behar da datu horiek eta idatzitako gauzak publiko bilakatzen direla eta munduko biztanle askoren eskura daudela, bretxa digitala delakoa era batean edo bestean pairatzen ez dutenen eskura hain zuzen ere. Gogoratu behar da Internetek beste edozein komunikabidek baino askoz erabiltzaile gehiago dituela, mila milioi baino gehiago. 

Baina, bestetik, Internet oso komunikabide indartsua da, eta oso baliabide interesgarriak eskaintzen ditu horretarako; horrela, erabiltzaile bakoitzak informazio gehiago eta azkarragoa eduki ahal du. Ohiko komunikabideek eskaintzen ez duten informazioa ere lor daiteke, eta, beraz, gogoko gaien inguruan gehiago sakondu daiteke. Horretaz gain, norbera ere informazio sortzaile izan daiteke eta bere jakintza parteka dezake.

Sare sozialak
Gizarte birtual hori edo gizartearen eremu hori sortzeko bidean, bere alde txar eta onekin, microblogginga eta sare sozialak daude pil-pilean egun. Ziur aski, erabili ala ez erabili inori ez zaizkio arrotzak suertatuko kontzeptu horiek. Sare sozialen bitartez, kontaktu asko egiten dira, eta norberak bere kontaktuen informazioa jasotzen du. Informazio hori hainbat gauza adierazteko izan daiteke: mezu motzak eta zehatzak informazio konkretua emateko, edo bakoitza zer egiten ari den edo momentu batean zer pentsatzen edo sentitzen ari den adierazteko. Bestetik, argazkiak, bideoak, audioak, estekak, artikuluak eta bestelako multimedia elementuak partekatu ahal dira kontaktuekin. Gainera, kontaktuek iradokizunak egin ahal dituzte partekatzen diren elementuetan, edo eztabaidak sortu ahal dira. Bakoitzak helburu ezberdinekin erabiltzen ditu sare sozialak: normalean, edo aspaldian ikusten ez duen jendearekin duen harremanari eusteko, maiz ikusten duen jendearekin beste komunikazio baliabide bat edukitzeko -telefonoa eta posta elektronikoa bezala-, lagun berriak edo harreman sentimentalak lortzeko, bere nortasuna eta izaera Interneten plazaratzeko, edo bere arlo profesionala bultzatzeko zein enpresa baten publizitatea egiteko. Nolabait, sare sozialetan eta microbloggingaren bitartez eskaintzen den informazioa bideratuago dago. Izan ere, webgune batean mundu zabalera argitaratzen dira gauzak, baina sare sozial batean, erabiltzaile baten kontaktua denari, nolabait ere, interesatzen zaio erabiltzaile horrek esan dezakeena edo zabaldu ahal duen informazioa.

Sare sozial ezberdinak
Sare sozial batzuk erraldoiak dira, eta erabiltzaile kopuru itzela dute; Facebook-ek, esaterako, 400.000.000 erabiltzaile aktibo inguru dauzka. MySpace-k, berriz, 200.000.000 baino gehiago; ez da gutxi. Facebooken webgunea http://www.facebook.com da, eta MySpacerena http://www.myspace.com/. Sare sozial horiek helburu orokorrekoak dira; alegia, ez daukate helburu edo ikuspuntu zehatz bat. Beste sare sozial batzuk, aldiz, arlo berezi batera bideratuta egon daitezke. Linkedin http://www.linkedin.com/ eta Xing http://www.xing.com/, adibidez, helburu profesionalei eta negozioak, lankideak eta lan-harremanak sortzeari begira sortuta daude. Alegia, norberaren arlo profesionala sustatzeko. Meetic, http://www.meetic.com/, ostera, harreman sentimentalak eta bikoteak lortzeko bideratuago dago.

Interneteko entitate erraldoiak ere saiatu dira sare sozialen munduan sartzen, baina ez dute arrakasta handirik izan; hor daude Google-ren eta Microsoften saioak, Orkut http://www.orkut.com/ eta Townsquare -hori azkenean ez dute argitaratu-, hurrenez hurren.

Euskarazko sare sozialak
Euskarazko sare sozialak ere badaude, Facebook bera euskaraz dago. Zutagu http://zutagu.net ere sortu da orain dela gutxi, ezagutza partekatzeko; baita Zugaz http://zugaz.com/ ere, lagun girora zuzenduago. Bestetik, komunikatzaile euskaldun guztiek ere bere sare soziala dute, Komunikariak izenekoa http://komunikariak.ning.com hain zuzen ere.

Microblogginga
Microblogginga Twitter webgunearekin sortu zela esan daiteke. Baliabide horren gakoa da informazioa ematea, mezu motzen bitartez. Horrela, informazioa zehatzagoa eta zuzenagoa izaten da. Esan bezala, Twitter da ideia honetan oinarritu zen lehenengoetariko webgunea, eta gaur egun arlo honetan gehien erabiltzen dena dela esan daiteke. Zerbitzu honetan 140 karaktere idatzi ahal dira gehienez sarrera bakoitzeko. Webgune honek, gainera, gune berezi bat sortzen du, non norberaren sarrerak agertzen diren eta, gainera, itxura eta estiloa alda eta konfigura daitezkeen. Adibidez: http://twitter.com/berria. Hala, bada, Twitterren bitartez microblogginga praktikatzen hasteko http://www.twitter.com helbidera joatea besterik ez da behar, eta hor izena eman. Gainera, erabiltzaile asko jarraitu ahal dira beren sarrerak irakurtzeko eta, era berean, norberaren sarreren jarraitzaileak lortu ahal dira. Horrela, informazioa emateko eta zabaltzeko ez ezik, informazioa edateko eta jasotzeko ere balio du. 

